
87. GENERALVERSAMMLUNG 2024 
FASNACHTSGESELLSCHAFT STEINEN 

 

30.DEZEMBER 2023 

Generalversammlung 5. Januar 2023 

A dä letztä GV mit em Motto «mier lönd dä Töff aa» hend sich en 

hufä Töffmechä, Rocker, Töfffahrer und so wiiter im Stauffacher 

troffä. De Stauffacher isch platt vollä gsi und mier hend müssä 

Stüehl inäbigä, dass alli hend chöne hockä. A dem Abig hend mier 

beschlossä, dass mier im 24i en Umzug machid. 

 

Bogäspeuzer 30 Jahr Jubiläum 7. Januar 2023 

Zum Jubiläum und zur Präsentation vom nüä Bogäspeuzer 

Gwändli, sind mier mit enerä Rott go gratulierä. Es hed üs doch 

sehr wunder gno, wie das nüüä Sujet von üserä Steiner 

Guggämusig usgsehd. Das Nüä Thema «Galaxie» hend sie mit 

enerä coole Show präsentiert. Nachhär i dä Turnhalle hend mir 

das Jubiläum denn no gebührend gfiiret. Vilä Dank für d Iiladig. Es 

isch en schönä Abig gsi. 

 

1. Fasnachtstag 20. Januar 2023 

Ich bi gspannt gsi uf de ersti Fasnachtstag. Mit dä Chinderrrott am  

Namittag hend mier für üsi Zueschauer sicher en Bericherig 

lanciert. D Chind hend freud gha, dass sie au hend döffe nüsslä 

und für Zueschauer isch es sicher churzwiiliger gsi. 

 

Das nüä Konzept vom Priis Talibasch isch au ufgangä, s' 

Onlinevoting mit öpis über 400 Stimmä hed funktioniert. S' 

Resultat isch öppä glich usächo wie die letschtä Jahr.  

 

Dä Marco, de Stefan und dä Dani hend underem Bogä en Stand 

mit Bratwürscht und Kaffe gmacht. De Gwünn hend sie für d' 

Chinderrott gspendet. Vilä Dank  

 

 



Nüsslertreff Unterägeri 21. Januar 2023 

In Unterägeri hend mier dörfä am Umzug mitmachä. Es hed 

gschniid a dem Abig. Es isch en schöni Stimmig gsi mit all denä 

Maschgradä und em Schnee. Am Martel isch fascht echli s' 

Augäwasser cho. 

Nach em Umzug hend mir denn i verschidenä Restaurant en Uftritt 

gha und chli chönnä Werbig machä für üse Umzug vom nächschtä 

Jahr.  

 

100 Jahre Schwyzer Nüssler 28./29. Januar 2023 

Mit öpä 30 Maschgradä sind mier am Samstig Morgä uf Schwyz 

greist für das Jubiläum. 

Am Morgä sind mir vo Beiz zu Beiz unterwägs gsi und hend d' Lüt 

unterhalte. Leider hed es am Morgä no nid so vill Lüt i dä 

Restaurant gha. Zum Glück isch de Schuler Kürtel det gsi. 

D' Entfüerig vom Talibasch und em Välädi hed mich de vom 

Zmittag abghaltä. Ich bi den statt go ässä mit denä Beidä i dä 

Maschgeradägarderobä es Glas Wiisä go trinkä. 

Am Namitag heds denn scho chli meh Lüt gha und ich bi mit em 

Talibasch, em Välädi und üsnä Tambuure mit dä Bajassä Rott 

umäzogä. Bim Aatrummelä bin ich denn uf es Problem gstossä. 

«Maschgradä aaleggä» gaht natürlich nid.  

Am Abig hend mir denn eis, zwei, drümal dä Bus verpasst - sind 

denn aber glich no heicho. 

 

Suuntig grossä Jubiläums Umzug. 

Wie iehr sicher wüssid, hed öpper z Schwyz a dä GV plagiert, 

dass mier Steiner mit 200 Maschgradä a Umzug chömid. 

D Katrin hed denn Werbig gmacht und alli Maschgradä zum Apero 

iigladä. Dankä vilmal Katrin. Was sie susch no alles gmacht hed 

weiss ich nid, villeicht hed sie au no es paar Maschgradä 

bestochä. Uf jedä Fall hend mier en Rott mit über 200 Maschgradä 

und 30 Tambourä gha. Vilä Dank a allnä wo mitgmacht hend, es 

isch en iidrücklichä Uftritt gsii. 

Am Abig uf em Heiwäg hed dä Lars im Bus innä trummelet und alli 

la höchläbe. Es isch ä so schön gsii, dass de Chauffeur üsi Fahrt 

no chli verlängert hed und im Bienäheim, beidi Chreisel zweimal 

gfahrä isch. 

 



Schuhlfasnacht mit Umzug 23. Februar 2023 

Am letschtä Tag vor dä Schuelferiä hed Primarschuel ihrä 

Fasnachtstag gmacht. Für de Umzug hend au mier en Iiladig 

übercho. Ich und d Steinerräbe hend mit es paar Maschgradä a 

dem Umzug mitgmacht, wo denn am Schluss mit enerä 

riisägrosse Polonese uf em Schuelhusplatz gendet hed. 

 

Samstig 26. Februar 2022 

Wie immer am Samstig vor dä Fasnacht, trifft sich en chlini Rott im 

Alters und Pflegeheim in Steinä. Mier hend mid üsem chlinä Uftritt 

a dä Bewohner und au am Pflegepersonal en Freud chönnä 

machä. Am Namittag sind mier natürlich au fliisig gsi und hend d´ 

Säckli für d´Chinderbschärig vorbereitet, Tafälä uf em Boge gstellt 

und dä Tolädeckel gwächslet. So, jetzt isch alles parad für üsi 

Fasnacht. 

En churtzi Pausä, und denn uf dä Zug nach Seebä. Mier dörfid mit 

es paar Maschgradä a dä Abigrott in Seebä mitmachä. 

S Programm ist ziemlich eng, mir ziehnd vo eim Restaurant zum 

andärä, zerst nochchli zaghaft, denn aber gaht Post ab. Am 

Schluss i dä Seerütihallä lönd mir de üsi Gastgeber la hochläbä. 

 

Güdelmändig 20. Februar 2022 

Also Los, jetzt ab a d' Fasnacht! Dä Wätterbricht für die 

schönschtä Täg im Jahr isch hervorragend. A dä Tagwach hets 

scho vili Maschgradä gha. Im Pöschtli gits d' Mehlsuppe und es 

Gstung wies mues sii. Zwe oder drii Maschgradä verchaufid no alti 

Plaquettä und au die Iiname gönd i d' Kasse vo dä Chinderrott. 

Dankä villmal Nici und dä Plaquettäverchäufer. 

Mier erläbid en wunderschönä Güdelmändig mit villnä 

Maschgradä und Zueschauer. 

  



 

Güdelziischtig 21.Februar 2023 

Dä Talibasch, dä Välädi, s Talibasch Grosi, d Steinerräbe und ich 

wartid am Güdelziischtig vor em Stauffacher uf d' Chinderrott.. Ich 

glaub höckälä chönts scho wie die Grossä. Villi chlini Maschgradä 

machid mit. Am Namittag bi dä Chinderbschärig gahts dä grad uf. 

Jedes Chind chund es Säckli über, keis einzigs bliibt vorig. Für 

mich heds keis meh. 

Au ufs Underämachä wirkt sich das schönä Wätter us. So vill 

Maschgradä und Zueschauer…. dä ganzi Dorfplatz isch voll. 

Es isch wunderschön gsii. Am Schluss hend mier denn de Abig im 

nüä Löwe la usklingä. 

 

Sächsilüütä Chinderumzug  

Nach dä Fasnacht es Telefon vom Amt für Kultur, sie hättid gern 

es paar chlini Maschgradä für de Chinderumzug vom Zürcher 

Sächsilüütä am Sunntig. Sie heigid scho es paar Vereinä aagfragt. 

Ich gaube, das sött doch möglich si, sägä aber no nid grad zue.  

Nach em erschtä Telefon mit dä Lilliane gaht mir denn au es 

Liecht uf. A dem Tag isch Wyssä- Sunntig das chönt no schwirig 

werdä. Mier hend aber glich es paar Maschgradä zämäbrungä und 

sind mid em Zug uf Züri, hoi. 

Dä Chinderumzug heds den leider e chli verrägnet, was üsnä 

Maschgradä aber glich gsi isch. 

Dankä a allnä Elterä wo mit cho sind und dä Chinderrottführer. 

 

Summerferiä 2023 

I dä Summerferiä hend mir dörfä bi dä Firma Schmidlin üses nüä 

Hard Rott Cafe produzierä. 

Innerhalb vo einärä Wuchä sind die Element produziert und 

ufgladä gsi. Vilä Dank a allnä wo dadäzue biitreid hend. Allnä wo 

planet und vorbereitet hend. Allnä wo gsagt, gschrubet, gnaglet 

und gmaläd hend, natürlich au denä Helfer wo z' Mittag und z' 

Nüni gmacht hend und au a dä Firma Schmidlin ghört en grossä 

Dank. Dankä vilmal. 

 



Helferessä 1. September 2022 

Das Jahr sind scho meh Helfer as Hälferässe im Aegerli cho. Am 

Märtel si Gadä isch platt vollä gsi. Ich glaub mir mönd fürs 

nächscht Jahr es Buugsuech iireichä. 

Uf jedä Fall isch es en luschtigä Abig gsi.  

 

Usserordentlichi GV Umzug 9. September 2023 

Amänä schönä Summerabig hend sich i dä Aula es paar Richter 

troffä, zum Entscheidä wie mä richtig Nüsslät - uf dä Zechäspitzä 

oder uf dä Absätz. Sie hend denn aber keini Paragrafä gfundä 

zum das klarstellä.  

De Talibasch hed aber usägfundä, dass es für üs in Steinä mit 

Absatz am bestä isch. 

 

Steiner Chilbi 2023 

Das Jahr hend de Carlo und dä Kölle d' Bar a dä Chilbi für üs 

organisiert. Vilä Dank denä beide und natürlich allnä wo susch no 

ghulfä hend. 

Die Bar bringt üs en schönä Bazä i üsi Fasnachtskasse.  

 

Vorstandsusflug 4. November 2023 

I dä Maschgerägarderobä in Schwyz hend mir en Füehrig mit vill 

Informationä über d Schwyzer Fasnacht dörfe gnüsä. Denn es 

Schwyzer Fasnachtsgwand allegä. Mier entscheidid üs fürs 

Bajassämeitli. Das gseht doch super us…Guido. 

Nachher in Brunnä en Schwypseljagd. Mit Bravur lösid mier alli 

Ufgabä und schliessid die Jagd inärä Rekortziit ab. Dankä Carlo 

für's Organisierä. 

 

Geburtstage 2023  

De erschti, am Friitig nach em Äschäli Mittwuch isch en zimlich 

chlini Fiir gsi. Es paar hend sich müessä abmeldä und de Rescht 

isch au nid so trinkfest gsii. Am grossä Fäscht, wo dä Guido mit dä 

Tena zämä im Summer gmacht hed, sind mier denn aber alli wider 

parad gsi und hend ihnä en schöne Uftritt gschänkt. 

 

Üsi Aktegaumerin d' Meli hed au en rundä Geburtstag dörfä fiirä. 

Au bi ihrä sind mir mit enärä Rott verbii go gratulierä. 

 



Sitzigä 

Stimmt ja, Sitzigä hend mier au no es paar gha. 

Vorstandssitzigä und Umzugssitzigä. Ich tue a derä Stell nid jedi 

ufzellä. 

Es isch en risigi Freud für mich z' gseh, wie alli mit vill 

Engagement und Enthusiasmus für üsi Fasnacht schaffid.  

 

Villi schöni und gmüetlichi Stundä ha ich dörfe mit üch 

Maschgradä, mit em Vorstand und em Umzugs OK erläbä.  

Ich bi stolz uf üsi Fasnacht! Ich freuä mich uf die Nächschti und 

natürlich speziell uf üsä Umzug. 

 

 

Narrävater, Edwin Gwerder  

